
Ilisimatusarfiup periusissiaa
Ilisimatusarfiks strategi 


Sooq nutaamik periusissiorsimavugut?
Ilisimatusarfik piffissami annertuunik periarfissaqartitsisumiillunilu ilisimasanut, ilinniartitaanermut aamma peqatigiinnermut nutaanik piumasaqaateqartitsisumiippoq. Periusissiaq 2026-mit 2029-mut atuutsinneqartussaq peqqissaartumik peqataatitsisumillu suliaqarnermit pilersinneqarsimavoq, tamatumunnga pisortat saniatigut ilinniartut, sulisut suliamillu paasisimasallit isumassarsiaminnik kissaatiminnillu tapersiisimapput. Periusissarput aqqutissiuissaaq, ataatsimut anguniagaq pillugu ilisimatusarfimmiittut tamarmik katersuutsissavai – siunissarpullu nukittooq anguniarlugu piareersassavaatigut.

Anguniagassatut takorluugarput
Issittumi ilisimatusarfinni ataatsimoortitsisoorusullutalu siuttoorusuppugut, ilisimatusarnikkut, ilinniartitsinikkut eqeersimaartumillu inuiaqatigiinnik aallussinikkut Kalaallit Nunaannik nukittorsaasoq.

Ataatsimoortitsisuuneq ima isumaqarpoq:
· Kalaallit inuiaqatigiit qanimut attaveqatigigivut, inuiaqatigiinnullu ilisimatusarfimmuttaaq iluaqutaasussamik tusarnaartarpugut, ilinniartarpugut ilisimasanillu siammarterisarluta.
· Inuiaqatigiit immikkoortuini tamani naleqassutsinik piginnaassuseqqortussutsinillu pilersitsisinnaasut inuit ilinniagaqartittarigut.
· Tamat oqartussaanerat ataatsimullu inuiaqatigiinneq nukittorsaaqataaffigisaripput – taamaasilluni nunarsuaq tamakkerlugu Kalaallit Nunaat nunat tamat oqartussaaffeqartitsisut pitsaanerpaat ilaannut ilanngunniassammat.
· Ilisimatusarnerit aamma ilinniartitaanerit Kalaallit Nunaanni ulluinnarni inuit inuuffigisaannut piviusumut atassuseqartaripput.

Siuttuuneq ima isumaqarpoq:
· Issittumi ilisimatusarfiit aamma ilisimatuutut misissuiffiit allat qanimut suleqatigisarivut.
· Issittumi ilisimatusarneq uagut nammineerluta nassuiaasersorlugulu nukittorsartaripput – ilisimatusarnermilu nunat inoqqaavisa ilisimasaat ilaatinneqarlutillu kalaallit pisariaqartitaat salliussaallu aallaavigineqassapput.
· Ilisimatusaatigalugit suliniutitsinni sallersaallutalu nammineq aallarniisarpugut.
· Inuiaqatigiinni eqeersimaartumik pimoorussilluta suliniartarpugut aamma Kalaallit Nunaanni aalajangiinernut pingaarutilinnut ineriartortitsinermullu ilisimasanik tapersiisarpugut.

Naammasserusutavut
Nunat tamalaat assigalugit ilinniartitaanikkut, ilisimatusarnikkut, siunnersuinikkut paasissutissiortarnikkullu kalaallit inuiaqatigiit Ilisimatusarfiup nukittorsarpai – tamatumani nunatsinni pissutsit, pisariaqartinneqartut ineriartornerlu aallaavigineqarlutik. Ilisimatusarfiup inuiaqatigiillu qanimut oqaloqatigiittarnissaat, eqqarsaatiginneqqissaartarnerup siuarsarneqarnissaa qulakkeertarpavut inuillu amerlanerusut ilisimatusaatinit ilisimasanik aamma najugaqarfinni piginnaanngorsakkanik tapersertarpavut. Inuiaqatigiit ineriartornerannut, kulturitsinnik tammatsaaliuinermut kinguaariillu periarfissaannik tapersiisarpugut, nunanillu tamalaanik suleqateqarnikkut nutaalioqateqarnikkullu nunarsuup sinneranit sammiviliinerit nunatsinnut ingerlateqqittarpagut.




Ataatsimut naleqartitavut
Illugiilluni assigiinngissutitsinnullu ataqqeqatigiinneq  – tamatumani illit peqatigiinnermut pingaarutilittut ilaavutit.
Atorfimmi pikkorissuseq aamma suliatigut tulluusimaarneq – pitsaassutsit qaffasinnerpaaminiinnissaat ammasumillu ilisimasanik avitseqatigiittarnissaq anguniagaraagut.
Kulturikkut innarligassaannginneq – iliuuserisartakkatsinnut tamanut kalaallit kulturiat oqaasiilu tunngaviupput.
Atugarissaarneq – ineriartoqatigiinnissamut tapersersueqatigiinnissamullu inissaqartitsisumik avatangiiseqartitsivugut.
Akisussaassuseqartitaaneq – suliakkiissutinut kikkut tamarmik tapiissuteqarlutillu peqataasarput aamma piujuartussanik aaqqiissuteqaqataasarput.

Periusissiami Sammisat Tallimat
Ilinniakkat naleqquttut eqaassuseqartullu
Ilinniakkanik pilerinartunik, ullutsinnut naleqquttunik eqaatsunillu Ilisimatusarfik neqerooruteqassaaq, taakkualu nalitsinni siunissamilu pisariaqartinneqartunut naleqquttuussapput. Pitsaassutsit naleqquttuunissaallu qulakkeerniarlugit inuiaqatigiinnik ilinniartunillu suleqateqarnissaq pingaartinneqassaaq.

Campusimik maanna siunissamilu ineriartortitsineq
Sinaakkutit isumassarsiorluarfiusinnaanissaat peqataatitsisuunissaallu anguniarlugit Ilisimatusarfiup illuutimigut digitalikkullu atortorissaarutai ineriartortinneqarlutillu allilerneqassapput, taakkualu kalaallit kulturiannik kinaassusaannillu ersersitsisuussapput.

Ilisimatusarnerit siunnersuisarnerullu nukittorsarneri
Ilisimatusarfik ilisimatusarnerup iluani erseqqarilluartutut ingerlassaqartuussaaq, tamatumani nunatsinni ajornartorsiutit qanoq issusaat nunallu inoqqaavisa ilisimasaat ukkatarineqassapput. Ersarinnerulernissaq aamma inuiaqatigiinnik peqataatitsinerunissaq kiisalu nunanit tamalaaneersunit suleqateqarnerit nukittorsaavigineqarnissaat sulissutigineqassaaq.

Oqaatsit, kulturip kingornussattalu siuarsaavigineri
Oqaatsitigut kulturikkullu assigiinngisitaarfiusumik avatangiiseqartoqarnissaa Ilisimatusarfiup siuarsaavigerusuppaa, tamatumani kalaallit Inuillu kulturii ilinniartitsinerni, ilisimatusarnerni paasissutissiornernilu nukittuumik ersarissumillu inissisimaffeqassapput.

Suliffeqarfik pilerinartoq pitsaasumillu aqutseriaaseqarneq
Ilisimatusarfik, tamatumani atugarissaarneq, ineriartorneq akuerisaanerlu qitiutinneqarlutik, suliffeqarfiussaaq. Sulisut piginnaasallit paariinnarnissaannut ineriartortinnissaannullu pitsaasumik aqutseriaaseqarneq ammasumillu attaveqatigiinneq pingaaruteqarluinnartuupput.

Illit atuuffiit – peqatigiillutalu siumut ingerlaarnissarput
Aatsaat kivitseqatigiikkutta Ilisimatusarfiup periusissiaa piviusunngortinneqassaaq. Ilinniartut, sulisut, pisortat, suleqatigisat inuiaqatigiillu – tamarmik pingaarutilittut inissisimaffeqarput. Ilisimatusarfittut nukittunissaq, ammasuunissaq piujuartitsisuunissarlu pillugu tullertut alloriaqatigiinnissarput qilanaaraarput.

Periusissiaq tamakkerlugu atuaruk nutarterneqarsimasullu kingulliit paasisaqarfigikkit uani www.uni.gl/strategi.

